
					Gwirwyd y dudalen hon

Lledrith blawd gwenith a gad,

Llurig ystum llawr gwastad;

Grut oer yw gweryd tir âr,

Gweren dew ar groen daear;

Cawod rydew o ewyn,

Cnuau mwy na dyrnau dyn.

Trwy Wynedd y trywenynt,

Gwenyn o nef, gwynion ynt.

Ple cymail Duw plu cymaint,—

Ple gwledd sawl,—plu gwyddau saint?



Gwas ungroth ag eisingrug,

Garlwm grys, gwyr lamu grug.

Y llwch aeth yn lluwch weithian,

Lle bu'r Mai uwch llwybrau mân.



Oes un a wyr fis Ionawr

Pa ryw lu sy'n poeri i lawr?

Angylion gwynion, nid gwaeth,

Sy o'r ne yn saerniaeth.

Gwelwch dynnu o'r gwaelawd,

Lifft o blanc o lofft y blawd.



Arianwisg o'r ia ennyd,

Arian byw oera'n y byd;

Simwr oer, siom yw'r aros,

Siomiant bryn, a phant, a ffos;

Pais durdew, pwys daear-dor,

Palment mwy na mynwent môr.

Mawr syrth ar 'y mro y sydd,

Mur gwelw o'r môr i'w gilydd.



Ple taria'r pla torwyn?

Plastr o hyd, pwy lestair hyn?

Pwy faidd ei ddiwladeiddiaw,

Plwm oer ei glog, ple mae'r gwlaw?

